Есць дзеці з вострым розумам і цікаўныя, але дзікія і ўпартыя. Такіх звычайна не любяць у школах і амаль заўседы лічаць безнадзейнымі; між тым з іх звычайна выходзяць вялікія людзі, калі  толькі выхоўваць іх належным вобразам.

1. Якія Вам вядомы віды здольнасцей вучняў? Ці адрозніваюцца чым-небудзь творчыя здольнасці ад выканаўчых?

2. Ці ўсе дзеці здольныя і каго на Вашу думку можна лічыць здольным?

3. Што Вы ведаеце пра суадносіны паняццяў “здольнасць” і “адоранасць”? Чым адрозніваецца адораны вучань ад проста здольнага?

4. Якія ўмовы школы спрыяюць фарміраванню і развіццю здольнасцяў вучняў?

5. Якія формы навучальна-выхаваўчай работы Вы выкарыстоўваеце для выхавання здольнасцей?

6. З дапамогай якіх псіхалагічных і педагагічных метадаў можна развіваць і фарміраваць здольнасці вучняў?
1. Якія Вам вядомы віды здольнасцей вучняў?

Ці адрозніваюцца чым-небудзь творчыя здольнасці ад выканаўчых?

Па крытэрыі асноўнага віду дзейнасці здольнасці падраздзяляюцца на навуковыя (матэматычныя, лінгвістычныя і інш.), творчыя (музычныя, літаратурныя, мастацкія); інжынерныя і г.д. Акрамя таго адрозніваюць агульныя і спецыяльныя здольнасці. Агульныя здольнасці звязаны з умовамі вядучых форм чалавечай дзейнасці, а спецыяльныя – з асобнай дзейнасцю.Сярод агульных здольнасцей выдзяляюць агульны інтэлект, крэатыўнасць (агульную здольнасць да творчасці) і навучальнасць.

Паводле псіхалагічных данных, творчыя здольнасці ўяўляюць сабой сінтэз уласцівасцяў і асаблівасцяў асобы, якія адпавядаюць патрабаванням пэўнага віду (відаў) творчай дзейнасці і абумоўліваюць высокі ўзровень яе рэзультатыўнасці.


Творчасць характарызуецца атрыманнем новай, раней невядомай, якасці. Творчасць непаўторная ў сваім руху да выніку (непаўторнасць выступае ці як стварэнне прынцыпова новага спосабу, ці як непаўторная камбнацыя вядомых прыёмаў дзеяння, альбо як вядомая камбінацыя невядомых прыёмаў).


Што датычыцца выканаўчых здольнасцяў, то яны забяспечваюць чалавеку поспех у якой-небудзь звыклай дзейнасці, якая працякае па раз і назаўсёды ўстаноўленаму алгарытму (шаблону) – часам нават машынальна, хаця элементы творчасці ёсць і тут.


Рэалізацыя здольнасцяў чалавека як сапраўды творчых істотна залежыць ад таго, наколькі свабодны чалавек у самарэалізацыі і творчасці. Калі здольнасці чалавека рэалізуюцца ў рамках патрабаванняў, традыцый, то яны носяць нарматыўны (выканальніцкі) характар. Здольнасці з найбольшай паўнатой раскрываюцца перш за ўсё тады, калі ёсць свабода дзейнасці, свабода ў выбары самой дзейнасці, свабода ў формах яе рэалізацыі, у магчымасці творчасці па ўласным жаданні.

2. Ці ўсе дзеці здольныя і каго на Вашу думку можна лічыць здольным?


У псіхалагічнай літаратуры няма дакладнага вызначэння паняцяў “здольны” і “няздольны”. Таму многія педагогі карыстаюцца гэтымі паняццямі на  эмпірычным узроўні, інтуітыўна, зыходзячы з разумення імі сутнасці здольнасцяў. Многія настаўнікі звычайна мяркуюць пра здольнасці вучняў перш за ўсе па паспяховасці ў вучобе. Здольны, хутчэй за ўсе, добра вучыцца.


Калі ж у настаўніка ўзнікае цікавасць да больш падрабянага і глыбокага абмеркавання пытання аб здольных вучнях, то ен, напэўна, прызнае, што вучэбная эфектыўнасць – гэта нейкі вынік, якога розныя вучні дасягаюць рознымі шляхамі. Сказаць, што яны “здольныя”, значыць сказаць пра іх вельмі мала. Сярод малодшых школьнікаў і падлеткаў часта сустракаюцца такія, хто “бярэ стараннасцю”, механічнай памяццю. Гэтыя вучні падоўгу сядзяць за выкананнем дамашніх заданняў, старанныя на ўроках.     А есць і такія, хто рана навучыўся планаваць свой час, таму яго на ўсе хапае. Некаторыя паспяхова авалодалі прыемамі разумовай работы, “умеюць вучыцца”. Калі настаўнік абмяркуе разнастайнасць рэальных выпадкаў, то зробіць выснову, што кожны з названых вучняў не без падставы можа быць названы здольным. Есць, акрамя таго, і такія, хто вучыцца добра, не прыкладаючы для гэтага асаблівых намаганняў, вучыцца быццам з задавальненнем. А калі настаўнік прыгадае і так званых здольных гультаеў – яны не працуюць з дня ў дзень, сістэматычна, але могуць здзівіць і настаўніка, і таварышаў глыбокм і змястоўным адказам.


Некаторыя  настаўнікі зусім забываюць аб тым, што паспяховасць залежыць не тольк ад здольнасцяў, але і ад шэрагу іншых фактараў, у тым ліку і ад метадаў і форм арганізацыі самім настаўнікам навучальна-выхаваўчага працэсу, што можа выклікаць у вучняў жывую цкавасць да вучэбнай дзейнасці.

Самыя агульныя прыкметы любой здольнасці:

1. наяўнасць схільнасці ці пастаяннага захаплення чым-нібудзь, часам нават у процівагу жаданням зацікаўленых людзей. Напрыклад моцнае захапленне маляваннем такое, што дзіця малюе ўсім, што пад рукой, і ў любы час дня;

2. адносная хуткасць у авалоданні ведамі, уменнямі і навыкамі. Хуткасць нельга змешваць з паспешлівасцю, калі школьнік імкнецца хутчэй  вызваліцца і робіць усе абы-як;

3. адносная легкасць авалодання ведамі, уменнямі і навыкамі;

4. творчыя элементы ў авалоданні ведамі, уменнямі і навыкамі. Здольны вучань праяўляе здагадлівасць, выказвае арыгінальныя думкі ці дабіваецца рашэння задачы такім шляхам, які быў яму не знаемы, паказвае арыгінальнасць у малюнку, знаходзіць удочную  кампазіцыю ці каларыстычнае рашэнне ў карціне і г.д., удасканальвае майстэрства. Легкасць авалодання ведамі і прафесіяй прыносіць радасць, стварае аптымістычны настрой, як інтэнсіфікуе і вучэнне, і працу. Высокія дасягненні ў вучобе палягчаюць далейшую вучобу. Праяўленне арыгінальнасці ў сачыненні, малюнку, вырабах, навізны ў арганізацыі калектыўных спраў – прыкметы вялікіх здольнасцяў.

Хутка і добра авалодаць ведамі – вось сапраўдны паказчык высокай здольнасці да вучобы. Добра авалодаць – гэта значыць глыбока і творча. 

3. Што Вы ведаеце пра суадносіны паняццяў “здольнасці” і “адоранасць”? 

Чым адрозніваецца адораны вучань ад проста здольнага?

Трэба сказаць, што адоранасць як інтэгратыўная якасць асобы неадназначна трактуецца ў псіхалогіі. Дастаткова прывесці  некалькі вызначэнняў, каб пераканацца ў гэтым: “Адоранасць – генетычна абумоўлены кампанент здольнасцяў, які развіваецца ў адпаведнай дзейнасці ці дэградзіруе пры яе адсутнасці” (К.К. Платонаў). “Адоранасць агульная – узровень развіцця агульных здольнасцяў, які вызначае дыяпазон  дзеянняў, у якіх чалавек можа дасягнуць вялікіх поспехаў. Адоранасць агульная з’яўляецца асновай развіцця спецыяльных здольнасцяў, але сама ўяўляе сабой незалежны ад іх фактар” (Психологический словарь, под ред. В.П. Зинченко); «Адоранасць – 1) якасна своеасаблівае спалучэнне здольнасцяў, якое забяспечвае паспяховасць дзейнасці… 2) агульныя здольнасці, ц агульныя моманты здольнасцяў, якія абумоўліваюць шырыню магчымасцяў чалавека, узровень і своеасаблівасць яго дзейнасці; 3) разумовы патэнцыял, ці інтэлект; 4) сукупнасць задаткаў…; 5) таленавітасць, наяўнасць унутраных умоў для выдатных дасягненняў у дзейнасці. Мнагазначнасць тэрміна “адоранасць” указвае на шматаспектнасць праблемы цэласнага падыходу да сферы здольнасцяў. Адоранасць як найбольш агульная характарыстыка сферы здольнасцяў патрабуе комплекснага вывучэння: псіхалагічнага, дыферэнцыяльна-псіхалагічнага і сацыяльна-псіхалагічнага”.

Асноўнымі “састаўляючымі” разумовай адоранасці Н.С.Лейтэс, 
В.С. Юркевіч і іншыя лічаць развітую пазнавальную патрэбнасць, інтэлект і крэатыўнасць.

У адрозненне ад адоранасці здольнасці ўяўляюць сабой менш складаныя і менш развітыя ўтварэнні. Напрыклад, можна назваць такія асобныя ўласцівасці функцыянальных сістэм, як здольнасці адчування, здольнасці памяці, здольнасці ўяўлення і г.д. А ўнутры іх можна вычленіць яшчэ больш элементарныя здольнасці. Нават надзвычайнае развіццё адной якой-небудзь здольнасці не робіць чалавека адораным. Вядомы, напрыклад, фенаменальныя лічыльнікі – асобы, якія з надзвычайнай хуткасцю робяць складаныя вылічэнні, а самі пры гэтым маюць вельмі сярэднія матэматычныя здольнасці. 

Для дзяцей гэтай катэгорыі характэрны павышаная разумовая ўспрымальнасць і пастаянная гатоўнасць прыкладаць намаганні. Ім падабаецца напружваць  розум. Іх нецярплівая прага да разумовых уражанняў, да новага “разумовага пажытку” пабуджае іх да праяўлення ініцыятывы, да новых хадоў думкі, да творчых спроб. Пры гэтым іх нястомная разумовая актыўнасць непарыўна звязана з яе самарэгуляцыяй. 

Такія дзеці ўпускаюць з-пад увагі прынятую імі мэту і імкнуцца кіраваць сваімі дзеяннямі; пры захапляльных занятках нават самыя рухомыя з іх могуць доўга падтрымліваць разумовае напружанне ці неаднаразова аднаўляць намаганні. Іх мозг мае патрэбу не ў адпачынку – яму неабходна работа.

У выніку сваей пастаяннай актыўнасці такія дзеці як бы больш бачаць і чуюць, больш даведваюцца і больш разумеюць , чым іх равеснікі, пры тых жа акалічнасцях. Не дзіўна , што менавіта такіх дзяцей – з паскораным разумовым развіццем часцей за ўсе і называюць адоранымі. 

4. Якія ўмовы школы спрыяюць фарміраванню

і развіццю здольнасцяў вучняў?


Умовамі спрыяльнымі для паспяховага выхавання здольнасцяў вучняў, з’яўляюцца наступныя:

· любоў педагогаў да дзяцей і педагагічнай дзейнасці;

· глыбока веданне імі індывідуальна псіхалагічных і ўзроставых асаблівасцяў вучняў;

· добрае веданне свей справы (змусту, форм і метадаў навучальна-выхаваўчай работы);

· прызнанне ў сістэме каштоўнасцяў школы прыярытэту творчай дзейнасці і творчай асобы;

· творчы клімат у школе;

· захаванне ў працэсе кіравання адукацыйным працэсам гуманнага, дэмакратычнага стылю ўзаемінаў і кіраўніцтва;

· праблемнае навучанне, вырашэнне творчых задач;

· супрацоўніцтва (сатворчасць) педагога і вучня;

· сам педагог як узор творчай асобы з ярка выяўленай устаноўкай на педагагічную творчасць;

· павага да асобы вучня ў спалучэнні з разумнай патрабавальнасцю;

· індывідуальны падыход да вучняў у працэсе выяўлення і развіцця здольнасцяў;

· прымяненне педагогам метадаў заахвочвання;

· аптымізм і вера настаўніка ў творчыя магчымасці вучня;

· добрая забяспечанасць настаўніка вучэбна-метадычнай літаратурай;

· высокая тэхнічная аснашчанасць адукацыйнага працэсу;

· высокі ўзровень пазакласнай работы;

· наяўнасць дыферэнцыяванага навучання;

· укараненне ў практыку работы перадавога педагагічнага вопыту.

5. Якія формы навучальна-выхаваўчай работы Вы выкарыстоўваеце для выхавання здольнасцей?

· гурткі, дыспуты, семінары, канферынцыі, КВЗ, экскурсіі;

· урокі, факультатывы, курсы па выбары;

· творчыя ўрокі, рашэнне лагічных і творчых задач;

· індывідуальны падыход;

· дыферэнцыяцыя навучання;

· парныя, калектыўныя форма навучання;

· даследчая работа;

· віктарыны, гульні, конкурсы;

· супрацоўніцтва настаўніка і вучня;

· клубы па інтарэсах, навукова тэхнічныя таварыствы;

· фестывалі, агляды, розныя гульні;

· вечары пытанняў і адказаў, конкурсы, турніры, алімпіяды, выставы;

· практыкумы, лекцыі;

· дадатковыя індывідуальныя заняткі з вучнямі, дамашняя вучэбная работа і інш.

6. З дапамогай якіх псіхалагічных і педагагічных метадаў можна развіваць і фарміраваць здольнасці вучняў?

· метад праблемнага навучання;

· даследчы метад;

· мадэляванне, праектаванне;

· метад самастойнай работы;

· дыскусіі, дзелавыя гульні, спаборніцтвы;

· заахвочванне, аналіз дзейнасці вучня;

· павага асобы вучня, давяральныя ўзаемаадносіны паміж педагогамі і вучнямі, культура ўзаемінаў;

·  псіхадыягностыка;

· слоўныя наглядныя практычныя метады навучання;

· дыферыянцаванае навучанне;

· кантроль;

· практыкаванні, трэнінгі;

· метад “бізуна і перніка”;

· індывідуалізацыя навучання;

· інтэлектуальныя і іншыя тэсты;

· псіхалагічныя метады дыягностыкі і развіцця інтэлектуальных здольнасцяў.                                             

